
LISAN TANPA BIBIR
Setiap hening direnungi

Dari mana asalku
Apa yang perlu aku lakukan

Langkahku ke mana?
Jiwaku terpancar dari tempat lain

Aku yakin akan hal itu
Aku berhasrat memuncak di sana

Lisan tanpa bibir
Siapa yang mengucapkan kata dengan mulutku?
Siapa yang melihat dengan pandangan mataku?

Apa itu jiwa?

Lisan tanpa bibir
Aku tidak boleh berhenti bertanya.

Sekiranya aku dapat merasakan
Satu teguk jawapan,

Aku dapat membebaskan
Dari renungan kerana khayalan.

Nukilan
Roslan Chin
Repoh, Perlis
9 Jun 2021

RUH ORANG MUKMIN
Ruh orang mukmin

Apabila ruhnya hendak dicabut
Malaikat Rahmat hadir

Membawa sehelai sutera putih
Lalu keluarlah kewangiannya

Harumannya lebih daripada kasturi.

Ruh orang mukmin
Disambut malaikat-malaikat penjaga langit

Maka tiadalah suatu kesukaan ( kegembiraan )
Yang lebih dirasakan

Di kala menemui Penciptanya.

Nukilan
Roslan Chin
Repoh, Perlis
23 Jun 2021

MENITI SURATAN PERJALANAN
Persis mendung mendatang
Gerak jalan DIA tentukan

Titi usang jelmaan
Yang qadim jadi ciptaan
Buat insan diperjalanan

Puncak tuju hujung jalan
Tempat teduh perlindungan
Sejahtera sukma kepalang

Pasti tenang sampai maqam
Bukaan cahaya penghujung jalan

Tanda sampai sudah diam
Pasti hilang ketemu Tuhan

Nukilan
elBhar alKelantani

2021

TIGA BELAS TIANG SERI
Teguh jati luar dalam
Tiang seri 13 cabang

Dalam sujud DIA jadikan

Dikata rukun didikan
Asas gerak panduan

Jadi ia sanat Haq ke Insan
Agar berjalan luar dan dalam

13 itu cabang cara
Betul teguh mudahlah ia

Buka dalam musoli tinta
Pedoman mukmin langkah pintuNya

Nikmat zuk diam sukma
Barang siapa merasa akan DIA

Nukilan
elBhar alKelantani 

2021

TITIK CAHAYA DIA
Gersang kebasahan

Tanah air sebatian insan
Roh kudus pilihan

Bersarung bekas lendir berliat jadian
Asal tanah ke tanah jua

Moga tanah suci sebatian jadi
Buat sarung si roh hakiki
Jelma jadi pewaris nabi

Sujud syukur roh bekas elok asal
Dikata dari janin ibu Saffurah

Bersatu benih Ibrahim jua asalnya

Bani Jawi dikata sebut
Hilang kemari ufuk timur
Titik tala  Cahaya Ilahi

Bekal Datuk Ibrahim sanat silih ganti
Mana mungkin benih dinafi

Andai benar sejarah dimentri
Moga benar yakin darah ini

Pewaris cucunda nabi pertiwi

Nukilan
elBhar alKelantani

2021

IMPIAN DI AWAN  TIMUR
Mega merah diufuk timur

Tanda pesan nadi pejuang akhir zaman
Bani hilang pasti jelmaan

Darah bangsa meredah hutan & lautan

Gunung tanah ditarah namakan
Masih kekal walau lama tinggalkan

Pesan datuk jejak pilih
Tanah warisan bahagikan

Tanahair nama beradu bani itu
Hidup tanah subur

Harta dalaman galikan
Umpama pancar maksud jadian

Bernilai luar lagilah dalam

Tanahair jadi rebutan
Asal megah diremuk musnahkan

Pecahkan Bani wujud ketamadunan
Agar lupa asal keturunan

Nukilan
elBhar alKelantani

2021

RANTING KERAPUHAN
Celaru keliru kehidupan, Jasad kecut dimamah usang
Asal elok rupa kejadian, Musnahkan oleh pendirian 

kebatilan

Mencari haq itu pasti, Kenapa aqal mu mati
Jangan padam amanah ini, Cari walau jasad ke mati

Dulu cipta roh azali, Menjadi insan mumkin kemari
Jalan cari titik asali, Agar mengena Tuhan yang sejati

Jalan depan toleh belakang, Agar pesan ajar jadi 
pedoman

Ingat kiri kanan jurang setan, Salah langkah jerumus 
kepalang

Jatuh lembah jahil, Rangkak naikkan
Cari cahaya DIA panduan, Jangan alpa sir bacaan

Bukaan nyata dalaman sucian kebatinan

Biar gerak DIA aturkan
Doa minta pemudah bicara

Pasti dengar DIA kesebatian
Umpana nadi tiada henti kedengaran

Nukilan
elBhar alKelantani

2021

KELEBIHANMU TIADA TARANYA

Awal BismilLah mula bicara
Maha Pemurah lagi berbudi

Puja puji tiada tertera
Bagi Tuhan yang tiada bertepi

Selawat dan salam buat Junjungan
Saiyyidul Anam Nabiyur Rahmah
Juga keluarga orang sanjungan
Begitulah ashab kiram bararah

Tika alam kelam zulumat
Berhala disembah anak dibunuh
Kaya menindas miskin merana
Zaman Jahiliyyah itu Namanya

Kasih Allah tiada terperi
Buat manusia diberi sinar
Dikirim rasul seorang nabi

Membawa harapan bahagia terpancar

Lahirlah Muhammad Rasulul Ummah
Pembawa rahmah menyingkap ghummah
Membawa hidayah yang penuh hikmah

Al Quran al Karim juga al Sunnah

Peri pekerti bersifat mulia
Al Amin yang jujur sudah dikenal
Siddiq Amanah tabligh fatanah
Tabah berani menangkis fitnah

Muhammad namanya kekasih Allah
Penghulu insan anak si Adam

Sinar harapan telah menyerlah
Membakar kufur seluruh alam

Tika Adam selut bertanah
Antara badan nyawa dan ruh

Bagindalah nabi di alam arwah
Berjiwa mulia nafs mutmainnah

Sejak azali kehendak iradah
Rasul yang mulia tiada toloknya
Nasab yang suci tiada bernoda

Manusia agung keturunan mulia

Berbolak balik di sulbi anbiya`
Rukuk dan sujud sepenjang zaman

Beribukan Aminah ayahnya AbdulLah
Terpancar cahaya hingga ke Basra

Demi umurmu Allah bersumpah
Rugilah mereka tiada berganti
Bukti benar baginda rahmah
Moga tercelik yang buta hati

Duhai rasul wahai si nabi
Panggilan Allah hormat penuh takzim

Sedang yang lain diseru nama
Wahai Adam Duhai Musa juga wahai si Ibrahim

Makhluk buana mengenal baginda
Memberi salam bertegur sapa
Sebagai bukti buat manusia

Kepada yang ingkar menjadi saksi

Bertasbih takbir dan serta bertahmid
Ditangannya batu dan pohon kayu

Badawi dengan biawaknya ditangan
Dituturnya kamu utusan ilahi.

Rentah rindu sipohon tamar
Bila nabi diberi minbar

Dijanjikan tunbuh di dalam syurga
Naungan anbiya` juga awliya`

Batu diketuk memancut air
Buat Musa tanda mukjizat
Jari baginda memancar air

Membingung akal dan juga jiwa

Isa menghidup tubuh yang mati
Muhammad hidupkan simati hati

Dua mukjizat amat berbeza
Yang akhir ini terlebih nyata

Mencelik si Isa yang buta mata
Sejak dilahir tiada melihat

Tersembol mata dipipi nyata
Disembuh baginda mukjizat yang hebat

Jin dan manusia adalah umatnya
Bukan sekadar Quraish dan Arab
Selain baginda berumat kaumnya

Menanti maghfirah syafaat diharap
Umat terakhir diutus ke dunia

Yang paling awal dibangkitkan nanti
Tika bicara tiada aniaya

dua pertiga ke syurga meniti

Syafaat wasilah milik baginda
Kauthar dan Haudh untuk muhibbin

Minuman puas tiada terhingga
Bagi  pencinta lagi mukminin

Liwa` al Hamdi teguh di tangan
Tertancak kukuh di padang Mahsyar
Hingga Sang Ayah dan semua utusan

Berlindung berteduh menghadap al Ghaffar

Nafsi Diriku menjadi jawapan
Oleh si nabi di hari kemudian

Sedang baginda mampir ke hadapan
Wa Ana laha memberi jawapan

Di Mahsyar mauqif tempat berhimpun
Hiruk dan piruk siksa derita

Datang syafaat menjadi bantuan
Menamatkan azab yang tiada terkata

Doa baginda modal simpanan
Buat ummat menjadi tebusan
Ke syurga Allah tanpa hisab
Tiada `iqab dan juga azab

Inilah dia nabi kita
Penuh fadhail dan juga khasais
Sebagai dalail atas nubuwwah
Risalah penyuluh alam buana
Wahai Tuhan Rabbul Alamin

Bi jahin Nabi Sayyidin Mursalin
Ampuni kami para muznibin
Juga sekelian kaum muslimin

Payungi kami di mahsyar nanti
Liwaun Nabi payungan kami
Bersama Adam bapa Insani

Seluruh mursalin dan para  nabi

Salawat salam kami sudahi
Atas nabi berakhlak terperi

Ditutup dengan puja dan puji
BagiMu ya Allah Rabbul Izzati.

Nukilan
Li Seman

Bayan Lepas

RINDU
Seandai rindu itu bisa terbang
Izinkan ia bersarang di hatimu

Andai rindu itu mampu membunuh
Jangan dibunuh tanpa rasa malu

Akibat Rindu
Rindu inilah Majnun menjadi gila

Gila akan gadis bernama Laila
Tulus, mulus, khalis berjelira

Walau sirna di mata, di hati bersinar cerlang

Akibat Rindu
Rindu ini juga menyebabkan Saidina Bilal menangis 

teresak
Hingga terhenti kumandang azan

Saat menyebut kalimah syahadah penuh kerinduan

Akibat Rindu
Rindu ini juga menyembah bumi

Abu Dujanah si pemilik pedang Nabi
Berperang bermatian di medan Uhud

Saat dihunus pada Si Hindun
Jeda seketika

Terasa mulianya pedang Nabi untuk menghunus wanita,

Lantas
Hindun ditinggalkan sendiri
Tiada sapaan atau pamitan
Asbab inilah menjadi cerita

Hidayah menjadi miliknya di akhir usia
Akibat Rindu

Jangan merasa rindu itu biasa
Sedang ia bisa mengubah manusia bertopeng Azazil

Menjadi malaikat berhati manusia.

Nukilan
Muhammad Roshdan Ibnu Rosdi

2021

KUPU-KUPU DI RUSUK KIRI
Kupu-kupu itu indah

Kupu-kupu ini tetap menawan dan cantik
Kepaknya mengirai mengitari alam dan bunga

Pasti memandang dan dipandang jatuh hubb dan cinta

Waima
Sebilangan besar kupu-kupu terbang di waktu siang

Hinggap di debunga
Menghirup madu

Lantas kupu-kupu terbang lagi dan lagi
Mencari terus mencari 

Manisan untuk manusiawi

Kupu-kupu itu tamsilan wanita
Kalian dan kupu-kupu berkongsi rasa
Keindahan, kecantikan, dan terpesona

Kupu-kupu itu sudah pasti melirik pada si kumbang 
bunga

Kumbang yang baik mencari kupu-kupu terbaik
Buat kehidupan dunia dan akhirat

Begitulah wanita mempesona dunia
Siapa Adam tanpa Hawa yang mendamba

Siapa Rasulullah disamping Bintu Khuwailid yang terpuji 
dicinta

Siapa Ali tanpa Fatimah puteri Nabi berjasa
Dan siapa lelaki tanpa ibu yang berhati waja

Inilah tamsilan buat kalian berdua
Kupu-kupu, cinta dan wanita.

Nukilan 
Muhammad Roshdan Ibnu Rosdi

2021

MEMOIR SEORANG DA’I
(Bumi Syria)

Menanti Tawa Canda Bicara
Lesu Ku Baca Mantera Cinta

Untukku Zahirkan Terbuku Di Jiwa
Agar Terluah Segalanya

Warkah Bisu Jadi Tatapan
Menjadi Bukti Dakwah Berjalan
Untuk Menggapai Segala Impian

Terpatri Sudah Sebuah Ikatan

Aku Menulis Untuk Bercerita
Menukil Bersama Tinta Dan Pena

Bahagia Derita Berkongsi Bahagia
Damai Bersama Cinta Darinya

Setitik Tinta Kita Merasa
Lestarikan Cerita Syam Tercinta
Moga Terungkap Segala Rahsia
Di sebalik Tabir Hati Dan Jiwa

Hati Meminta Seutas Doa
Dari Mereka Berhati Mulia
Tamsilan dakwah Di Dunia

Bersama Kecapi Bahagianya Syurga

Nukilan
Muhammad Roshdan Ibnu Rosdi

Damsyik, Syria. 2010

SECANGKIR KOPI
Haruman menambat jiwa

Membuat manusia lena menjadi jaga
Sekali hirup melekat di sukma

Terngiang di lidah masih terasa.

 Harumanmu Merintih
Secangkir kopi mengubat letih

Buat sang guru mengajar bertatih
Tersengguk-sengguk hilang meratib

Buat Al-Qawi pencipta si Khatib

Harumanmu Menusuk Lagi
Kali ini lebih menyengat hati
Tiada gula penyeri si Namlu
Tercari-cari di bawah bayu

Buat bekalan selama seminggu
Akibat dikurung sang raja penghulu

Secawan Lagi
Si Qahwah terus berbakti

Bagi rahib yang sedang mengaji
Asal Insan adalah Ruhi

Mengabdi Diri Rindu Jannati

Nukilan 
Muhammad Roshdan Ibnu Rosdi

2021

UHUD MENJADI SAKSI
Bukit Uhud Menjadi Saksi
Tentera Nabi teguh Berdiri

Menghujam Panah terpahat di hati kafiri
Tentara musyrik bermatian berlari

Namun
Pesan Nabi jangan tak dipeduli

Ia kalam dari Ilahi
Tetap setia di atas jabali

Walau umat perang dimenangi

 Ummu Salith Teguh Berlari
Menempuh Diri Ke medan Uhudi

Terlihat Umar berdarah kanan dan kiri
Diberi minum Umar tersakiti

Terngiang Amirul Mukminin akan Si Ummu Salith
Berjasa besar membawa air
Meniti suratan di jalan salik

Lantaran tersenyum pembenteras yang batil

Kain sutera sandaran hadiah
Ufti Kerajaan Umar Yang Petah
Diberi saranan untuk dihadiah

Lalu dipilih Ummu Salith diberi hadiah
Kerana seteguk air penerus hayah

Wahai manusia punya I’ktikadi
Tetap dihati menyembah Tuhan Wujudi,

Jangan tingkah bersilang sendi
Agar ruhi dan jasadi melihat Rabbi

Nukilan
Muhammad Roshdan Ibnu Rosdi

2021

PANDEMIK
Redup mata itu

Memandang syahdu jalanan rindu
Sunyi
Sepi

Senyum tipis menghias bibir
Tika bayang kenangan menjelma

Walau dengan sirnanya suara
Memuntahkan puisi-puisi rindu

Pandemik ini
Meruntun tiap jiwa

Untuk bernafas di balik tembok rindu
Untuk terus bertahan di balik tirai kenangan

Tubuh si tua yang terus setia menanti
Sebuah kepulangan

Dengan sorot mata sayu
Memandang gerak langkah di jalana

Agar bisa hadirnya sosok dinanti  terus ke dalam dakapan

Pandemik ini
Nyata berbeza

Pergi dan pulang di rantai sempadan
Agar tidak terus membarah

Pandemik ini
Menzahirkan banyak rasa

Dekat tapi jauh
Pabila hanya mampu menatap wajah-wajah perindu yang 

merindu
Di balik hamparan maya

Pandemik ini
Terkandung berjuta hikmah

Yang hanya mampu diterjemah oleh mata hati yang 
terbuka

Pabila tiap gerak laku dan kata
Disandarkan sepenuhnya kepada sang pencipta

Yang memegang rahsia kejadiannya

Pandemik ini
Melahirkan sejuta perindu

Nukilan
Najwa Liana 

2021

ADIK ANAK IBU
Adik anak ibu,

Tiap waktu meruntun tangan,
Mahukan perhatian.

Adik anak ibu,
Gelak mengekek bila di agah,
Menangis sayu bila di marah.

Adik anak ibu,
Menuntut sabar sebuah jiwa,
Saat lakumu tidak terduga.

Adik anak ibu,
Tiap masa walau bersama,
Tetap jua rindu menyapa.

Adik anak ibu,
Moga kau berjiwa besar,

Mencontohi Nabimu.

Adik anak ibu,
Ibu sayang kamu,

Kerna adik,anak ibu.

Nukilan
Najwa Liana

2021

ROTI KAYA MENTEGA ASLI
Pon..pon..!

Pecah sunyi hening pagi

Pon..pon..!
Membelah jalanan ceruk dijejaki

Teriak pekik memanggil-manggil
Mari ke mari kamu ke sini

Lorong itu,lorong ini
Menanti sudah sedari tadi

Hentian demi hentian
Bersulam tawa penuh gembira
Lompatan kecil menghilai ria

Buat mengisi tembolok sang pria

Saat berhenti di depan tangga
Senyum terukir hingga telinga

Kaya dengan mentega
Sapuan leleh keliling roti

Nikmat dunia
Lazat juga dicicah kopi

Pon...pon..!
Kaya buatan tangan asli
Rasa manis aroma sejati

Pon...pon..!
Mari ke mari kamu ke sini

Nukilan
Najwa Liana

TUHANKU
Tuhanku

merenung mentari
cahaya menanti diufuk

Tuhanku
merenung rembulan
kegelapan kelmarin
menyinar kembali

Tuhanku
termanggu di persimpangan

mencari kepastian yang racau
keliru dan lemas dalam teori

hanya engkau

Tuhanku
memikirkan dunia

titis darah, air mata pejuangan
membenarkan surah suci

Tuhanku
tasik masih tenang tika senja
bayu berpupuk kepetangan

nyaman membelai rasa insani
memujuk diri di anjung masjid

mencipta alam untuk dimengertikan

Tuhanku
pasrah penuh tawaduk 
dalam lima yang pasti

membetul haluan layar kehidupan
mengemudi bahtera usia

Tuhanku
berada pada paksi

quran dan hadis junjungan
memegang syahadah seteguh Bilal
membasahi lidah dan roh Islami

Nukilan
Ibrahim Bin Bakar

Sungai Petani
14 Julai 2021

DAUN USIA BERJATUHAN
Sebentar lagi di sini

Membuang resah duniawi
selamanya di sana.

Muhasabah diri
sebelum berangkat 

bila satu pertanyaan
berkesempatankah aku

mengisi amal
menagih ruang.

Mengirai tasbih usia
ku jalini taubat diri

nanarnya kehidupan tanpa ilmu
mengharap diterima membasuh dosa.

Istiqamah dipenghujung
mengatur jalan pulang

bagaikan terlambat sudah
mencari berkat menuai amal.

Daun usia berjatuhan
munajat hambamu dipengakhiran. 

Nukilan
Ibrahim Bin Bakar

Sungai Petani
13 Jun 2021

DI PENTAS INI
Kita sering alpa dan leka
Terpana di pentas lakonan 

Fasih menutur skrip kepalsuan
Mewarnai kanvas-kanvas dongengan

Melatari ciptaan muslihat tidak terzahir 
Hingga langkahan sering tersasar 

Dalam melestari  sebuah hakikat ceritera.

Pentas ini
Bukan medan lalai yang beracun

Terlupa pada asal sebuah perjalanan
Meniti peranan diri dalam sengsara dosa 

Menuju arah pengahkiran tiada pegangan.

Bukan hidup andainya boneka
Tiada diperhitung setiap gerak laku

Mati juga tidaklah bangkai lagaknya haiwan 
Tidak kaku umpama kayu batu
Tapi insan berperanan khalifah 
Tanda setia amanah bertuhan. 

Di pentas ini
Terbentang anjerah hakikat lakonan. 

Nukilan
QalbiNada’

Isnin
26 Syawal 1442/7 Jun 2021

SEPERTIGA MALAM
Di celahan malam yang memukau lena
Kembara sepertiganya senyap dan bisu

Kelihatan dibaluti kelam hitam
Hanya terpesona mimpi penuh leka
Bak terpandang adiratna rupawan 

Hingga terbuai angan helat.

Insan masih tertipu atas pembaringan
Alpalah dengan empuknya hamparan malam

Undan menuju Ilahi 
Seperti tidak ambuh bermunajat
Mengalir air mata penyesalan

Seorang hamba kerdil hina. 

Bangunlah berdiri di sudut sepertiganya
Mengalun zikir perindu sang hamba
Baluarti dalam pengembaraan usia

Menghitung dosa pahala bersalut rahmat Tuhan. 

Nukilan
QalbiNada’..

1 Zulkaedah 1442/12.06.21
Sabtu.

ALAM YANG TERBUNGKUS
Bungkusan itu penting

Tetapi isinya lebih penting
Kalau bungkusan itu kita inginkan
Bungkusan sekadar penglihatan

Isinya di rasai dan di nikmati

Mungkinkah kita kehilangan makna
Dalam menghayati nikmat

Makna melihat 
Makna mendengar

Makna merasai
Lebih bermakna kepentingan

Kerana kepentingan itu 
Harus punya jalan yang lurus
Jalan yang lurus terbentang

Lurus itu lebih memberi dari menerima
Lain tempat tegak lain benda Nampak

Kesempurnaan punya Kemahaan
Kepentingan Kemahaan bukanlah pilihan

Kerana satu tetap satu 
Dari satu kepada satu

Nukilan 
Noor Zaidi Bin Hj. Hamad
Universiti Sains Malaysia

 2020

KHABAR DARI LANGIT
Khabar dari langit  tentang hidup ini

purnama mengambang dalam keruh malam
di sebalik pagar bintang  menewaskam kelam pekat 
sinar mentari mencari-cari di celah awan berlari 

Dari langit ada khabar
jalan terhampar menapak dalam arah

satu cabang bertitikkan kebaikan
cabang satu bernoktahkan keburukan

jalan terbentang suka dan duka
pasti kita lalui  dalam nafas berdenyut ini

bila denyut berhenti  kita cari kebenarannya disini
alam datang lagi  tanpa bulan dan mentari

Dari langit ada khabar
disinilah ladang menunaikan janji 

namun jarak,  hijab,  jasad dan tapak kemungkaran
melupakan kita pada janji roh ini.

hidupkan qalbu dengan perintah Allah
butakan mata dari menelusuri larangannya

qalbu menghimpun cahaya
    dalam ruang dan waktu tika nada berlagu

    dalam suram bulan bersama garang mentari

Khabar dari langit
yang datang  melalui kitab     

menerangi  lorong setapak ini berdebat dalam  diri   
ke mana akan pergi

Nukilan
Noor  Zaidi Bin Hj Hamad
 Universiti Sains Malaysia

WARKAH KEPADA IBLIS
Terima kasih teman

kerana kaulah kejadian yang tidak munafik
kau berjanji, kau beramanah, kau tidak berbohong

kepada Khalid
Kami ini  anak Adam yang menjuarai segala kemanusiaan

kau berjanji untuk menyesatkan,  kau tidak berbohong 
amanah kepada kau, kami anak Adam

Teman
kami yang  Munafik, Fasik dan Kafir

tidak berdaya menangkis serangan mu 
sehingga Tuhan tertinggal di belakang

Di mana dan ke mana
wajar ada perhitungan
kenapa dan mengapa
wajar ada jawapan

hidup dan tidak hidup
pasti ada penilaian

 Soalnya 
kau tetap pedendam yang buta kemaafan

tetapi kau jangan lupa 
Maha Kemaafan 

menanti
aku dan kau 

siapakah yang berteman
nanti

Nukilan 
Noor  Zaidi Bin Hj Hamad
 Universiti Sains Malaysia

37



DI AMBANG SENJA
Tubuhnya yang dulu sasa tegak berdiri,

Kini sudah menunduk ke bumi,
Kulitnya yang dulu tegang tak lut dek duri,
Kini mengendur tidak lagi mencengkam isi,

Matanya dulu terang melihat alam ini,
Kini kabur tidak jelas lagi.

Kudratnya yang gagah tidak kenal erti lelah,
Membanting tulang mencari rezeki dengan qudrah,

Membesarkan anak-anak yang tidak kenal erti susah,
Kau penuhi keinginan anak-anak tanpa resah,

Usai subuh kau hilang dari rumah,
Usai senja kau pulang membawa juadah.

Kini, melihat akan wajahmu yang sedang enak dibuai 
mimpi,

Rasa hiba menusuk qalbi,
Betapa besarnya pengorbananmu membesarkan kami,

Tanpa pangkat, darjat dan pelajaran yang tinggi,
Kau buktikan kau bisa membahagiakan hati ini,

Pelajaran anak-anak tidak kau ketepi.

38



Kini sudah masanya kau berehat dari pekerjaan duniawi,
Kini sudah masanya kau mengejar ukhrawi,
Kini sudah masanya kau jaga kesihatan diri,

Kini sudah masanya giliran kami pula berbakti,
Kini sudah masanya kami ingin gembirakan hatimu abi,
Kini sudah masanya kami jaga keperluanmu yang hakiki.

Nukilan 
Cik Came

7 Jun 2021 Taman Jana Jaya II, Kamunting, Perak

FRONTLINER YANG TIDAK 
DIDENDANG

Oh, guru!
Kau pendidik yang sering dipinggir,

Tugasmu mendidik agar tidak ada yang tercicir,
Membina bangsa cemerlang agar tidak tergelincir,

Pengorbananmu sudah terzahir.

Oh, guru!
Dalam mencapai kejayaan anak bangsa,

Tugasmu sama seperti pejuang hadapan negara,
Tidak kenal erti jemu, tidak kenal erti sengsara,

Asalkan anak didik maju jaya.

Oh, guru!
Meskipun namamu tidak didendang,

Meskipun tugasmu dari pagi hingga ke petang,
Pengorbanan yang kau curah bukan kepalang,
Percayalah, lelahmu sentiasa Dia memandang.

Oh, guru!
Engkau pejuang negara yang sering diabaikan,

Beredar zaman, namamu tidak lagi menjadi sebutan,
Namun, setiap kejayaan anak didikmu tidak pernah 

dilupakan,
Itulah pengorbanan yang engkau pertaruhkan.

Oh, guru!
Tanpamu siapalah kami hari ini,

Pekerjaan hebat yang kami capai ini,
Bermula dari pengajaran dan pembelajaran yang kau 

ajari,
Dari tidak mengenal ABC,

Kini kami mampu mengubah duniawi,
Itulah jasamu wahai guru yang disanjungi.

Meski namamu tidak didendangi,
Percayalah, tugasmu setanding ‘frontliner’ yang menjaga 

ibu pertiwi.

Nukilan 
Cik Came
8 Jun 2021

Taman Jana Jaya II, Kamunting, Perak

LELAH SANG PRAJURIT
Perih, jerih yang dilalui tiada siapa yang mengerti,

Tulang empat kerat yang masih berkudrat menjadi lali,
Tidak pernah engkau merintih walau sekali,

Meski hari-hari tubuhmu disakiti,
Engkau masih setia berbakti,

Berbakti untuk masa depan ibu pertiwi.

Tabahnya engkau menghadapi liku-liku hari,
Onak duri yang dilalui menjadi sebati,
Tajamnya batu kerikil tidak terasa lagi,
Meski angin badai menghempap diri,

Kau masih gagah berdiri,
Itulah janji yang kau sepakati. 

Berbaju celoreng kebanggaan negara,
Menjaga sempadan tak kira masa,
Berpanas, berhujan tegal biasa,
Sakit yang terasa harus dilupa,
Kerna engkau seorang perwira,

Perwira negara seorang yang setia.

Hari ini mungkin kau lelah,
Tapi jangan kau pasrah,

Setiap tanggunjawabmu sudah diserah,
Pekerjaan kau sungguh mulia meski dikerah,

Pasti nanti engkau mendapat anugerah,
Tidak didunia tapi pasti disana, akhirah.

Nukilan 
Cik Came

8 Jun 2021, Taman Jana Jaya II, Kamunting, Perak

PERMATA YANG DIRINDU
Bahagianya saat bersua muka,
Berpeluk erat melepaskan duka,

Bertahun lama tidak pulang ke teratak tua,
Kekangan kerja yang memisahkan kita,

Hari ini kita bertemu jua.

Covid-19 yang melanda,
Habis musnah impian yang dibina,

Ingin bersama dihari mulia hari raya,
Hanya mampu bersua di alam maya,

Rayuan anakanda pulang ke desa,
Hanya air mata mengiringi permintaannya.

Ayahanda, bonda,
Hari ini hari kemenangan kita,

Wabak penyakit berjangkit sudah tiada,
Hapus dari muka dunia,

Kita boleh bergelak ketawa bersama-sama,
Kebahagiaan yang sudah lama tidak dirasa.

Aku berharap angan ini kan tiba,
Berharap hapusnya wabak ini dari Malaysia,

Aku sudah lama tidak bertemu mereka,
Tidak mampu menahan rindu yang membara,

Aku rindu belaian mesra daripada ayahanda dan bonda,
Aku rindu hilai tawa suara gembira,

Aku rindu mahu memeluk erat tubuh yang sudah 
memakan usia.

Ya Allah, sampaikanlah rinduku pada mereka,
Hapuskanlah wabak penyakit ini dari dunia,

Agar kami bisa bertemu semula,
Bertemu dengan permata yang sekian lama tidak bersua.

Nukilan 
Cik Came
9 Jun 2021

Taman Jana Jaya II, Kamunting, Perak.

TUHAN MELIHAT MANUSIA
Tuhan melihat tingkah laku manusia

Tuhan melihat keluh doa manusia
Tuhan melihat rintihan kesusahan manusia

Tuhan melihat segala usaha manusia
Tuhan melihat kerakusan manusia

Tuhan melihat rasuah dilakukan manusia
Tuhan melihat keikhlasan sudut hati manusia

Tuhan melihat kematangan akal manusia
Tuhan melihat dendam amarah manusia

Tuhan melihat sifat dengki manusia
Tuhan melihat jiwa kasih manusia

Tuhan melihat kesombongan diri manusia
Tuhan melihat pendustaan manusia

Tuhan melihat tali persaudaraan manusia
Tuhan melihat segala dosa pahala manusia

Tuhan melihat seluruh amalan manusia

Manusia kena tahu Tuhan itu melihat seluruh kehidupan
Manusia kena tahu Tuhan menghitung bunga amalan
Manusia kena tahu Tuhan mendengar doa kepiluan

Manusia kena tahu Tuhan pengasih hamba yang tunduk
Manusia kena tahu Tuhan penyayang persaudaraan  

ikhlas

Manusia kena tahu Tuhan tidak suka sifat-sifat keji
Manusia kena tahu Tuhan bijaksana mentafsir yang adil

Manusia kena tahu Tuhan menatap musibah terhijab
Manusia kena tahu Tuhan menguji petaka azab

Manusia kena tahu Tuhan tahu keterlanjuran niat
Manusia kena tahu Tuhan berkuasa memberikan rezeki

Manusia kena tahu Tuhan mendengar curahan ilmu 
bermanfaat

Manusia kena tahu Tuhan mengetahui segala-galanya
kerana manusia akan dihitung semuanya

tidak terlepas balasan yang pedih dan manis
walau sebesar zarah di saat manusia dibangkitkan. 

Nukilan 
Hamdan Hj.Yaakub @ Medan HY

Ipoh, Perak.
14 Jun 2021.

MENTAFSIR KEKUASAAN 
(MUSIBAH COVID 19)

Kita tiada mata kasyaf
terpegun ralit pada kekuasaan

musibah berterbangan menyelinap bumi
jangkitan kuman pengingat kehidupan

Pada yang tahu dan pasrah diri
melihat dengan mata hati

apa yang tersembunyi
yang terbuka dan tertutup

Akal cinta mencari keredhaan
membina hati jemaah taqwa

munajat setia bersatu dan bertasbih
doa dipanjat  senjata  yang sabar

Berantai iman pengukuh jiwa
Allah tidak menzalimi hambaNya

segala kekuasaanNya hikmah terbongkar
Derita yang bahagia
bahagia yang derita

rahsia kasihNya kepada manusia kerdil

Musibah menimpa ada simboliknya
baiki kesalahan dosa yang semakin alpa

hati lalai dalam keasyikan
jiwa penuh seribu duniawi

nafsu serakah menjaring tak sudah
mencalar maruah tak bela harga diri
lupa yang Khaliq berakar kebebasan

kasih berpaut kembalilah kita
menambah iman tidak terleka
insaf bersujud berdoa munajat
usah persoal wujud musibah

persoalkan diri terus muhasabah
agar kembali menguntum senyum

bunga yang mekar di taman yang mewangi.

Nukilan
Hamdan Hj.Yaakub @ Medan HY

Ipoh, Perak.
14 Jun 2021.

SAHABAT
Sahabat

Nabi tidak pernah berhenti menjadi Nabi
Khalifah tidak pernah berhenti menjadi Khalifah

Ulama’ tidak pernah berhenti menjadi Ulama
Dan

Manusia tidak pernah berhenti menjadi Manusia
 

Sahabat
Kekal lah kita menjadi kita

Selagi Hayat dikandung badan
Kejapkan nawaitu kerja buat kita kerana ILLAHI
Semoga menjadi amal dan bekal ke dunia Abadi

Sahabat
Ingat dan jaga amanah yang bernama HUBUNGAN

Hubungan kita sesama Manusia
Maka ditakdirkan kita memikul amanah untuk 

kesejahteraan Manusia
Hubungan kita dengan Sang Pencipta

Maka ditakdirkan kita taat sentiasa mendiri amal khusus 
dan umum

Sahabat
Ingatlah …

Kiblat kita sama, Akidah kita sama
Namun Tugas dan Amanah yang diberikan setiap insan

Adalah berbeza sesama kita
Junjunglah ia 

selagi kudrat masih ada
selagi hayat dikandung badan

InsyaAllah…
Semoga niat suci kita segala nya hanya kerana Mu

Ya Allah.

Nukilan
Ts PM Dr Khairul Azhar Mat Daud, UMK

NanoBudi 22 Mei 2021

SETITIK CAHAYA
Detik demi detik berlalu pergi 

Tanpa ku sedari 
Hubungan yang kita bina 

Entah bagaimana…?
Dimana salah ku?
Dimana silap ku? 

Maaf atas kekhilafan ini
Jangan engkau tinggalkan daku

Dalam dilema
Di antara persimpangan ini

Tidak pernah kuduga
Tidak pernah ku jangka

Suratan ini terjadi
Menghancurkan segala nya

Setelah lama
Kita mengharungi bersama

Usah biarkan
Cinta suci ku ini pudar

Dilambung nafsu

Lalu karam
Di lautan berduri penuh penghinaan

Hanya satu pintaku
Moga kau bimbing
Moga kau perbaiki
Hati yang satu ini

Aku cuba sedaya mungkin
Aku cuba sebaik mungkin

Sejak dulu lagi
Berusaha baiki diri tiada pernah jemu

Hanya Engkau lah saja
Bisa menentukan semua

Takdir diri ini dalam menanti Mu
Dan berdoa Kau kembali

Sebelum diri melangkah pergi
Aku berdoa 
Setulus hati

Semoga suatu hari nanti 
Ada setitik cahaya menyinari penantian ini.

Nukilan
Ts PM Dr Khairul Azhar Mat Daud, UMK

NanoBudi

MENITI SURATAN
Bermulanya hayat insan kembara

Sinar gembira dan Gelap keresahan silih berganti
Menjadi saksi berlalu nya masa
Ku lihat dekat pada pandangan

Namun tidak terdaya
Untuk ku gapai dalam dakapan ini

Bermulanya hayat insan kembara
Segala ku rancang

Atas usaha dan kudrat
Ku yakin boleh, 

namun Engkau lah jua
Penentu hakikat.

Bermulanya hayat insan kembara
Meniti suratan

Takdir penentuan

Andai hanyut bahtera ini
Dilambung gelora kefanaan

Hadirlah Engkau, kekasih Ku
Cintaku hanya pada MU

Bawa lah aku
Bimbinglah aku
Meniti suratan

Agar kenal kebahagiaan

Hadirlah Engkau
Menemani ku sepanjang hayat ini

Semoga titian suratan
Terpahat indah

Membawa ku ke syurgawi Mu

Walau sepekat manapun
Malam yang berlabuh

Engkau teguhkan lah hati ku ini
Engkau tetapkan lah jiwa ku ini

Bersama MU… selamanya
Dalam meniti suratan

Semoga berakhir dengan Husnul Khatimah

Nukilan
Ts PM Dr Khairul Azhar Mat Daud, UMK

NanoBudi

SUNGAI BERHATI EMAS
Indahnya Alam
Ciptaan Illahi

Terciptanya sungai
Menjadi punca tempat berteduh

Fiona dan Flora 

Sungai
Tanpa Mengenal Monsun atau Kemarau

Engkau menjadi Asbab punca rezeki
Si Nelayan penanggung amanah

Dalam menyambung lestari khalifah

Sungai 
Tanpa mengenal  

Pencemaran dan penghambaan
Engkau lah pencetus ketamadunan

Dalam membina keagungan sebuah peradaban

Sungai
Tanpa mengenal 

Sebuah pengkhianatan
Menghancur dan mencemari diri mu,

Engkau terus mengalir
Menjadi sumber dalam kesinambungan

Kehidupan sejagat sepanjang zaman

Sungai
Sungguh engkau berhati emas

Biarpun diri mu lemas di telan zaman
Birapun aliran mu lemah di timbus kotoran

Namun
Engkau Kekal menjadi sumber

Seluruh kehidupan alam sejagat.

Nukilan
Ts PM Dr Khairul Azhar Mat Daud, UMK

NanoBudi

MENANTI HARI
Ku pandang alam semesta ini
Terang, gelap, putih dan hitam

Berlalu pergi sepantas kata
Dalam kesibukan mengejar entah apa?

Ketika Engkau
Seketika menjentik hati ini
Kesibukan tetiba berhenti

Kaku… kembali istigfar mengingati tujuan sebenar

Kemudian
Ku hayati lagi
Sebuah Pohon

Mengandung Daun, dan…
Daun masih bertahan pada tangkai

Ketika menderu angin berlalu
Tetiba, meluruh lah daun berlalu pergi jua

Menanti hari yang pasti

Nukilan
Ts PM Dr Khairul Azhar Mat Daud, UMK

NanoBudi
2021

DOA
Aku mengadah tangan,
Memohon keampunan,

Basah mataku,
Menangis, merintih, menginsafi,

Memohon kemaafan,
Takut aku akan hari pembalasan,

Takut akau akan seksaan darimu tuhan.

Ya…Rabbi,
Bukalah pintu keampunanMu,

Agar aku bisa menebus kembali
Kekhilafanku

Berikanlah aku rahmatMu
Moga aku dapat keredaanMu

Dunia akhirat.

Nukilan 
Fauzi Ismail

SUNGAI
Sungai yang mengalir,
Lesu tidak bermaya,

Ciptaan Allah telah dianiaya.

Amanah Allah sering diabaikan,
Tanpa air tanah gersang,

Tiada tumbuhan dapat menumpang,
Tiada haiwan dapat bertahan,

Manusia mati kebuluran.

Ingatlah
Sungai, bukit bukau, hutan belantara

Ciptaan Tuhan yang maha Esa
Nilainya tidak terhitung,

Kemusnahannya tidak akan beruntung.

Kembalilah kepada fitrah,
Jagalah amanah Allah,

Agar kelak tidak ditimpa padah.

Nukilan 
Fauzi Ismail

BUKIT PARAH DITARAH
Bila bukit mula ditarah

Nampak jelas kian parah
Umpama serangan sang penjarah

Harga alam jatuh termurah
Jentera pemaju setia menyondol

Wajah bukit kian tergondol
Mungkin ada yang bersekongkol

Di sebalik nama dan protokol

Biarpun terbit suara marah
Jentera penggempur terus diarah

Asalkan lebat kepingan merah
Hingga muak untuk dijamah
Bukit menghijau hilang seri

Bermuram durja tidak terperi
Mana lagi ganti dicari

Pasti menyesal kemudian hari

Manusia menjadi semakin kalut
Bila nafsu sudah terpaut

Di dada alam untung dikaut
Buat membina kekayaan melaut

Perosak bukit umpama penjenayah
Punca alam semakin goyah

Sedut udara kian payah
Bimbang nanti diri melayah

Bukit dan sungai tenat tercemar
Konon pembangunan hendak dilamar

Terkial penjerat mengintai damar
Lantaran warna semakin pudar

Bukit berharga diteres-teres
Nampak jauh seperti digores

Asal kerja siap dan beres
Walau bukit kudung diperes

Bukit digondol bukit ditarah
Warna alam bertukar merah

Diruntuhkan batu ke serata arah
Hingga patah, cedera dan parah

Wahai anak muda remaja
Terus pertahan semangat waja

Warisan alam perlu dibaja
Jangan sekali terlupa tersengaja

Bila terdedah baru termengah
Bidang kuasa segera dipunggah

Pemunggah bukit pantas disanggah
Apakan daya sudah terlengah
Pemotong bukit perlu dicari

Jangan biar terlepas lari
Dakwa mereka dengan bergari

Sebagai pengajaran kemudian hari

Nukilan
Abdul Samad bin Abdul Hakim

Pendang,
Kedah Darul Aman.

SKRIP PERANG
Skrip I

Sudah diterjemahkan secara ganas
di bumi Afghanistan,Iraq,Iran,Bosnia
pribumi dipaksa berwatakkan perang

tetapi begitu banyak tersasar
bedilan-bedilan maut

yang menembusi dan menghantar pulang
nyawa-nyawa suci

para bayi,anak-anak,ibu ayah
wanita dan lelaki yang sudah lelah.

Skrip II
Sudah memasuki pasaran berdarah di bumi Palestin

berulang-ulang kali
khabar yang nyata lagi jelas
tayangan belum lagi selesai
masih meletup di sana sini

menjadi telaga darah
darah yang bercampur-campur asal tubuh

dengan darah penonton di bumi
dari celah-celah runtuhan negara sendiri

Skrip III
Sedang direncanakan jalur ceritanya

jodolnya sedang diraba-raba
perahan punca ilham palsu

dengan bantuan syaitan-syaitan di pelusuk dunia
medan tayangan kali ini seperti semakin luas

Doa umat semoga tiada sambutan
bertaraf pecah panggung

untuk skrip dan cerita durjana ini

Nukilan
Abdul Samad bin Abdul Hakim

Pendang,Kedah Darul Aman

UBAT HATI
Selamatkah bumi bertuah ini

Tatkala gejala lahar Karakatua
Memuntahkan kegelisahan hati
Pada para paksi bumi merdeka

Perlukah ditangisi
Pada keranda dan tetulang

Yang pergi tanpa meminta sejarah
Yang tinggal jejarum cuma

Pemuda lesu tidak bermaya
Bonda sudah kehilangan suara
Hilang maruah agama terhina

Negara tergugat dadah durjana

Dari dada desa ke kota
Dari kota ke menara

Nisankan dadah musuh utama
Jijik....

Berpaling tiada

Biarpun seribu slogan
Berbicara perangilah dadah habis-habisan

Namun tentera hati tega mengarah
Menikam rasa tambah gundah

Terlantar khayal menambah timbunan slogan

Ayuh baikilah hati bentuklah diri
Cinta Tuhan sayangi diri
Amalan murni kita jiwai

Kepada Tuhan kita kembali

Percayalah pada doktor agama
Ubat penawar tiada tandingannya

Penjarakan diri di atas sejadah
Tekadkan hati hindari dadah.

Nukilan
Zulkifli Ahmad

Kg. Tok Seron, Kedah

